
Iesu yn Llyfr Datguddiad
Be glywodd Ioan? (2)
(Datguddiad 1:11; 2 a 3)

Be mae Iesu’n gymeradwyo? Beth sy’n plesio Iesu?
Mae o’n cymeradwyo gweithredoedd da, gweithredoedd ffydd. Mae o’n gwybod am y rhai sy’n gweithio yn yr eglwys er ei glod ef. Falle nad wyt ti’n tynnu dy bwysau yn dy eglwys...cofia fod Iesu’n cymeradwyo gweithredoedd ffydd (nid prysurdeb er mwyn bod yn brysur). Pa fath o weithredoedd? – ffyddlondeb, gweddi, pethau sy’n helpu’r gwaith o rannu’r efengyl.
Mae Iesu’n gwerthfawrogi athrawiaeth gadarn. Athrawiaeth ydy’r pethau dyn ni’n ddysgu am Dduw, ac oherwydd hynny be dyn ni’n gredu sy’n wir am Dduw. Mae Iesu’n hapus hefo’r bobl hynny sydd wedi profi’r athrawon, a ddim wedi llyncu popeth sy’n cael ei ddweud ganddyn nhw. Mae’n rhaid gwrando’n ofalus a sylweddoli fod yna rai athrawon ffals, celwyddog. Mae Iesu yn gwrthwynebu athrawon ffals ac athrawiaeth gelwyddog e.e 

At yr eglwys yn Pergamus, (Datguddiad 2:16)

15 A’r un fath, mae yna rai ohonoch chi hefyd sy'n dilyn beth mae'r Nicolatiaid yn ei ddysgu. 16 Tro dy gefn ar y pechodau hyn! Os gwnei di ddim, bydda i’n dod yn sydyn ac yn ymladd yn eu herbyn nhw gyda'r cleddyf sydd yn fy ngheg.  
Mae Iesu’n gwybod fod rhai Cristnogion yn dlawd yn ariannol ac wedi eu gwthio i ymylon y gymdeithas am eu bod yn ffyddlon iddo fe. Mae Cristnogion mewn gwledydd sy’n gwrthod Cristnogaeth yn colli eu swyddi oherwydd eu ffydd.  Mae rhai ohonyn nhw’n colli eu teuluoedd, eu rhyddid a’u bywydau am eu bod yn ffyddlon i Iesu. 
Mae Iesu’n gwybod am y llefydd sy’n galed ac anodd - llefydd lle mae’n edrych fel bod achos Iesu’n methu. Ond, mae Iesu’n cymeradwyo y rhai sy’n aros yn ffyddlon - y rhai sydd ddim yn gwadu y ffydd. Mae yna bwysau personol, pan mae bywyd yn anodd, i wadu’r ffydd. Mae yna bwysau’n dod o’r tu allan hefyd, o fyd addysg neu’r cyfryngau, ond mae sefyll yn gadarn yn bwysig.  
Mae Iesu’n cymeradwyo cariad.
Dyma mae’n ddweud wrth yr eglwys yn Thyatira,

19 Dw i’n gwybod am bopeth wyt ti’n ei wneud – am dy gariad, dy ffyddlondeb, dy wasanaeth a'th allu i ddal ati; a dw i’n gweld dy fod yn gwneud mwy o dda nawr nag oeddet ti ar y cychwyn.(Datguddiad 2:19)

Mae Iesu’n hapus pan mae’n gweld ein cariad at Dduw ac at ein cyd-Gristnogion.
Mae’n amlwg hefyd ei fod yn cymeradwyo cynnydd neu dyfiant yn ein ffydd, “...dy fod yn gwneud mwy o dda nawr nag oeddet ti ar y cychwyn.” Fel hyn ddylai hi fod, sef ein bod yn mynd o nerth i nerth yn ysbrydol – nid o nerth i wendid fel sy’n wir amdanon ni yn ein bywydau naturiol.

Mae Iesu hefyd yn cymeradwyo dyfalbarhad, sef dal ati. Eglwys fach oedd yn Thyatria mae’n debyg, ac roedd yno griw bach wedi aros yn ffyddlon er bod y rhan fwyaf wedi mynd y ffordd anghywir oherwydd Jesebel,

“...y wraig yna, y ‘Jesebel’ sy'n galw ei hun yn broffwydes. Mae hi'n dysgu pethau sy’n camarwain y rhai sy'n fy ngwasanaethu i. Mae hi’n eu hannog nhw i bechu'n rhywiol a bwyta bwyd sydd wedi ei aberthu i eilun-dduwiau.” (Datguddiad 2:20)
Wyt ti’n  gweld dy eglwys yn mynd y ffordd anghywir? Mae Iesu’n cymeradwyo’r rhai sy’n aros yn ffyddlon.
Am y gweddill ohonoch chi yn Thyatira, sef y rhai sydd heb dderbyn beth mae hi'n ei ddysgu (sef 'cyfrinachau dirgel Satan’), wna i ddim rhoi dim mwy o bwysau arnoch chi. 25 Ond daliwch afael yn beth sydd gynnoch chi nes i mi ddod yn ôl.
26 Bydd y rhai sy'n ennill y frwydr, ac yn dilyn fy esiampl i i'r diwedd un, yn cael awdurdod dros y cenhedloedd –(Datguddiad 2:24-26)
Mae Iesu eto’n cymeradwyo’r rhai sydd wedi aros yn ffyddlon i’w air ef. Dyma oedd ei neges at yr eglwys yn Sardis,
Ac eto mae rhai pobl yn Sardis sydd heb faeddu eu dillad. Byddan nhw'n cerdded gyda mi wedi eu gwisgo mewn dillad gwyn. Dyna maen nhw'n ei haeddu. 5 Bydd pawb sy'n ennill y frwydr yn cael gwisgo dillad gwyn. Fydda i byth yn dileu eu henwau nhw o Lyfr y Bywyd. (Datguddiad 3: 4-5)
Hynny ydy, mae yna rai yn Sardis sydd yn dal yn effro yn ysbrydol, ac heb syrthio i’r trap o ddilyn y byd a’i bethau. 

